
వినాయకస్తుతి





క. ఉండ్రాళ్ళు పప్పునెయ్యిని,

    బండ్రించిన చెఱుకుఁబాలుఁ బడితపుటట్లున్

    జుండ్రేచుపచ్చితేనియ

    తండ్రీ వెనకయ్య! నీకుఁ దడయక తెత్తున్.






దిక్పాలస్తుతి





చ. హరిశిఖి ధర్మదైత్యవరుణానిలయక్షశివుల్ గజాజకా

    సరనరనక్రకైణహయశాక్వరయానులు వజ్రశక్తిము

    ద్గరశరపాశకుంతసృణికార్ముకహస్తులు భోగశుద్ధిసం

    గరజయశౌర్య సర్వజవకావ్యవిభూతులు మాకు నీవుతన్.






శివస్తుతి





చ. భసితము కన్నులం బడినఁ బాములు బుస్సనఁ గంట మంట పె

    ల్లెసఁగి విధుండు గంద నొకయింత గజాసురుచర్మ మూఁగినన్

    గసరుచు నల్లపెద్దపులి గాండ్రన గిత్తయుఁ దత్తరిల్లఁ జేఁ

    బొసఁగినలేడి కుందువడ భూతభయంబున గౌరి లేవ న

    వ్వెసఁగఁగ సంతరించుకొను నీశ్వరుఁ డిచ్చుత మీ కభీష్టముల్.

సీ. సర్వసర్వంసహాసముదయంబు రథంబు

                    రథమధ్యమున నున్నరాయి విల్లు

    విల్లువెంబడిఁ దిర్గువెలుఁగులు చక్రాలు

                    చక్రాలకును వైరి చారునారి

    నారిఁ బట్టుక తిర్గునాగరకుఁడు శరము

                    గరిమీఁద విహరించుఘనుఁడు శరము

    శరము నాభిక నున్న శతవృద్ధు సారథి

                    సారథిమాటలు సైంధవములు

ఆ. గాఁగ నేగుదెంచి కణఁకతోఁ బురములు

    గెలిచినట్టి ఘనుఁడు గిరిజతోడఁ

    గలసి యుండునట్టి కరుణాసముద్రుండు

    నిష్టసిద్ధు లొసఁగు నెలమి మనకు.

		 ఈ పేజీలో చివరి మార్పు 23 జనవరి 2021న 13:27కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

